
Sinerissap qanittuani qaleralinniarnermi Upernaviup, Uummannap Qeqertarsuullu 

aqutsiveqarfiini aqutsiveqarfiit titartagaanerisa siunnersuutip tunngavilersuutaani 

allattorsimanerattuut kiisalu ilanngussani (bilag) 1-miit 4-mut titartarsimaneri malillugit 

allanngortinneqarnissaat isumageqqullugu Naalakkersuisut peqquneqarnissaannik 

Inatsisartut aalajangiiffigisassaattut siunnersuut. 

(Inatsisartuni ilaasortaq, Karl-Kristian Kruse, Siumut) 

 

Akissuteqaat 

(Aalisarnermut, Piniarnermut Nunalerinermullu Naalakkersuisoq) 

1. suliarinera 

 

Aalajangiiffigisassatut siunnersuummut saqqummiunneqartumut Naalakkersuisut qujapput. Nunap 

immikkoortuini taaneqartuni sinerissap qanittuani aalisarnermi unammilligassat annikillisinniarlugit 

iliuuseqartoqarnissaa inuiaqatigiinnut iluaqutaanissaa pillugu Naalakkersuisut isumaannut 

siunnersuut naapertuuttuuvoq, tamannalu tunngavigalugu aalajangiiffigisassatut siunnersuummut 

akissutissakka naatsuupput.  

 

Aalajangiiffigisassatut siunnersuummik siunnersuuteqartup siunertaa Naalakkersuisut 

paasilluinnarpaat sinerissallu qanittuani aalisartunut atugassarititaasut pitsaanerpaat pilersinnissaat 

Naalakkersuisut suliassamittut isigalugu. Pisassiissutinut apeqqut taakkulu sumi aalisarsinnaaneri 

suliassap taassuma ilaatut Naalakkersuisut soorunami isigaat.  

 

Aalisarneq pillugu isumasioqatigiinnermi qanittumi ingerlanneqartumi aqutsiveqarfiit taakku 

assigiinngitsut qanoq agguataarsinnaanerinut aalisartut siunnersuuteqarput.  

 

Tamassuma malitsigisaanik misissuineq aallartinneqarpoq, aalisarnermik aqutsiveqarfiup nunap 

immikkoortuinut agguataarnera pitsaanerusinnaanersoq paasiniassallugu siunertaralugu. 

Aqutsiveqarfiit nunap immikkoortuinut agguataarnerisa allanngortinneri aalisarnermut malitsissai 

annertusinnaapput taamaattumik tassunga atatillugu tuaviorpallaarnissaq pinaveersaartariaqarpoq. 

Aqutsiveqarfiit agguataarnerisa allanngortinnissaannut periarfissat ukiup ingerlanerani 

paasinarsissasut naatsorsuutigaara. Aalisarneq pillugu isumasioqatigiinnerup malitsigisaanik 

aqutsiveqarfiit allanngortinnissaannut siunnersuuteqarnissaq Naalakkersuisut taamaalillutik 

siunertaraat.  

 

Taamatut aalajangiinissamut pisariaqarpoq siunnersuutip malitsissai pillugit sukumiisumik 

isumaliuuteqarnissaq: Tassani eqqarsaatigaakka siunnersuutip nakkutilliinermut uumassusilinnullu 

malitsissai. Assersuutitut taasinnaavara, siunnersuummi innersuutigineqartut malillugit 

aqutsiveqarfiit allanngortinnerisa malitsigissammassuk, maannakkut aqutsiveqarfiit 

eqqarsaatigalugit "putoqalissammata". Aqutsiveqarfiit nutaat malitsigisaannik nakkutilliinermi 

unamminartuusinnaasut misissornissaannut Naalakkersuisut soorunami periarfissaqassapput.   

 

 



 

 

 

 

 

2/2 

 

Kisianni oqaatigineqareersutut, aalisarneq pillugu isumasioqatigiinnermi siunnersuutit tigussaasut 

tunngavigalugit suliaq aallartinneqarpoq taavalu aqutsiveqarfiit allanngortinnissaannut 

siunnersuummik Naalakkersuisut ukioq manna kingusinnerusukkut saqqummiiniarlutik. 

Naalakkersuisut siunnersuut akerlerinngilaat, taamaattumillu Inatsisartut aalajangiiffigisassaattut 

siunnersuut ima oqaasertalerlugu Naalakkersuisuniit allannguutissatut siunnersuutigalugu:     

 

”Naalakkersuisut peqquneqarput sinerissap qanittuani qaleralinniarnermi Upernaviup, Uummannap 

Qeqertarsuullu aqutsiveqarfiini aqutsiveqarfiit susassaqartut peqatigalugit allanngortinneqarnissaat 

isumageqqullugu.”  

 

Taamatut oqaaseqarlunga siunnersuut Inatsisartunut oqaluuserisassanngorlugu ingerlateqqippara. 

 

 

  


